
Orain zeuk sortuko duzu hitz bat. Nahi izanez gero, hiztegiaren laguntzaz sor dezakezu; ondoren, idatzi 
hitzaren definizioa. Ez ahaztu umore apur batez hornitzea arrakastatsua gerta dadin. Adibidez, hona hemen 
Telleriak berak asmatutako beste hitz hau:

Abeslarria: Zozketa genetikoan musikaltasuna garatzeko txartelik jaso ez duen arren, errealitatetik ihesi, 
begiak itxi eta belarriak jipoitzen dituen arima bihozgabea.

Bakoitzak bere hitza eta definizioa osatutakoan, irakurri talde handian eta erabaki denon artean zeintzuk 
diren onenak. Bukatzeko, nahi baduzue, grabatu hitzak eta definizioak mugikorrekin, eta bidali helbide 
honetara: argitalpenak@habe.eus; Ikasbilen argitaratu eta sari bat igorriko dizuegu!

Erantzuna

Biziokidetza   (3)
Homeopatria   (5) 
Pentsalada   (2)
Maitastuna   (1)
Lokumentala   (4)

Transkripzioa

HITZEKIN JOLASEAN!

BAT

Bi pertsonen arteko erakarpen neurrigabea, isilpean mantendu ezin den magnetismo suntsikorra, sentimendu 
enpalagoso edo okaztagarria; hots, cosita, eme zeta, zurekin Ilargiraino eta buelta egingo dut.

BI

Gehiegi pentsatzearen albo-kaltea; buruari eragin eta eragin jardun ostean, garunean nagusitzen den 
sentipen gatzozpindua, nahaste-borraste paranoikoa.

HIRU

Bi pertsonen arteko paktua, lotura eta sakrifiziotik ihesi, plazera lortzea beste helbururik ez duena; bien arteko 
arau bakarra, inora ez daraman bide horretan gozatzea izango da. Adibidez, “—Igandean gurasoen etxera 
noa bazkaltzera. —Uf, utikan! —Kroketak daude! —Orduan bai”.

LAU

Ikus-entzunezko genero mardul eta trinkoa, borondate informatiboa izan arren, efektu somniferoa duena. 
Ikus: Hartz Inurrijalearen Udazken Exodoa.

BOST

Bakardadeari aurre egin nahian babesa aberrian topatzen duen teknika, sendagai kimikoen alternatiba 
komunitarioa, gizartearen kidetasuna sentitzeak dakarren efektu plazeboa (sic) (plazebo-efektua). Adibidez: 
“Jo, asteburu osoa bakarrik pasa behar dut etxean. Bueno, gora Euskadi!”.

